
ਅਧਿਆਪਕਾਂ ਨੂੰ ਉੱਚ ਯੋਗਤਾ ਕਾਰਨ ਮਿਲੇ ਲਾਭਾਂ ਦੀ ਰਿਕਵਰੀ ਨਹੀਂ ਕਰ ਸਕੇਗੀ ਸਰਕਾਰ
Posted On May - 2 - 2011
ਤਰਲੋਚਨ ਸਿੰਘ/ਟ੍ਰਿਬਿਊਨ ਨਿਊਜ਼ ਸਰਵਿਸ
ਚੰਡੀਗੜ੍ਹ, 1 ਮਈ
ਹੁਣ ਪੰਜਾਬ ਸਰਕਾਰ ਪਿਛਲੇ ਤਿੰਨ ਦਹਾਕਿਆਂ ਤੋਂ ਮਿਲਦੇ ਉਚ ਗਰੇਡ ਅਤੇ ਤਿੰਨ ਇੰਕਰੀਮੈਂਟਾਂ ਖੋਹ ਕੇ ਸੇਵਾਮੁਕਤ ਹੋ ਚੁੱਕੇ ਉਚ ਯੋਗਤਾ ਪ੍ਰਾਪਤ ਅਧਿਆਪਕਾਂ ਕੋਲੋਂ ਲੱਖਾਂ ਰੁਪਏ ਦੀ ਰਿਕਵਰੀ ਨਹੀਂ ਕਰ ਸਕੇਗੀ। ਲੰਮੀ ਅਦਾਲਤੀ ਲੜਾਈ ਲੜ ਚੁੱਕੇ ਉਚ ਯੋਗਤਾ ਪ੍ਰਾਪਤ ਸੇਵਾਮੁਕਤ ਅਧਿਆਪਕਾਂ ਦੀਆਂ ਪੈਨਸ਼ਨਾਂ ’ਤੇ ਵੀ ਹੁਣ ਸਰਕਾਰ ਕਟੌਤੀ ਲਾਉਣ ਦੇ ਸਮਰੱਥ ਨਹੀਂ ਰਹੀ ਹੈ।
ਲੰਮੀ ਕਾਨੂੰਨੀ ਲੜਾਈ ਹਾਰ ਚੁੱਕੀ ਸਰਕਾਰ ਨੇ ਅਖੀਰ ਪੰਜਾਬ ਦੇ ਵਿੱਤ ਵਿਭਾਗ ਦੇ 54 ਸਾਲ ਪੁਰਾਣੇ (23 ਜੁਲਾਈ, 1957) ਫੈਸਲੇ ਅਨੁਸਾਰ ਉੱਚ ਯੋਗਤਾ ਪ੍ਰਾਪਤ ਅਧਿਆਪਕਾਂ ਦੇ ਉਚ ਗਰੇਡ ਅਤੇ ਤਿੰਨ ਇੰਕਰੀਮੈਂਟਾਂ ਬਹਾਲ ਕਰਨ ਦਾ ਫੈਸਲਾ ਕੀਤਾ ਹੈ। ਡਾਇਰੈਕਟਰ ਸਿੱਖਿਆ ਵਿਭਾਗ (ਐਲੀਮੈਂਟਰੀ) ਸਾਧੂ ਸਿੰਘ ਰੰਧਾਵਾ ਨੇ ਆਪਣੇ 28 ਅਪਰੈਲ ਦੇ ਹੁਕਮਾਂ (3/249-2010ਅ-2-4) ਰਾਹੀਂ ਸਬੰਧਤ ਜ਼ਿਲ੍ਹਾ ਸਿੱਖਿਆ ਅਫਸਰਾਂ ਨੂੰ ਉਚ ਯੋਗਤਾ ਪ੍ਰਾਪਤ ਅਧਿਆਪਕਾਂ ਦੀ ਸੇਵਾਮੁਕਤੀ ਸਮੇਂ ਦੀ ਤਨਖਾਹ ਪਹਿਲਾਂ ਦਿੱਤੀਆਂ ਗਈਆਂ ਇੰਕਰੀਮੈਂਟਾਂ ਦੇ ਅਧਾਰ ’ਤੇ ਬਹਾਲ ਕਰਨ ਦੇ ਆਦੇਸ਼ ਦਿੱਤੇ ਹਨ। ਜ਼ਿਲ੍ਹਾ ਸਿੱਖਿਆ ਅਫਸਰਾਂ ਨੂੰ ਉਚ ਯੋਗਤਾ ਪ੍ਰਾਪਤ ਅਧਿਆਪਕਾਂ ਦੀਆਂ ਤਨਖਾਹਾਂ ਸੇਵਾਮੁਕਤੀ ਸਮੇਂ ਦੀ ਤਨਖਾਹ ਅਨੁਸਾਰ ਪ੍ਰੋਟੈਕਟ ਕਰਨ ਲਈ ਕਿਹਾ ਗਿਆ ਹੈ।  ਇਹ ਵੀ ਸਪੱਸ਼ਟ ਕੀਤਾ ਗਿਆ ਹੈ ਕਿ ਅਧਿਆਪਕਾਂ ਕੋਲੋਂ ਉਚ ਯੋਗਤਾ ਦੇ ਆਧਾਰ ’ਤੇ ਮਿਲੇ ਲਾਭਾਂ ਦੀ ਰਿਕਵਰੀ ਨਾ ਕੀਤੀ ਜਾਵੇ। ਉਂਝ ਸਰਕਾਰ ਨੇ ਲੰਮੀ ਕਾਨੂੰਨੀ ਲੜਾਈ ਹਾਰਨ ਦੇ ਬਾਵਜੂਦ  ਵੀ ਹਾਰ ਨਹੀਂ ਮੰਨੀ ਜਾਪਦੀ ਕਿਉਂਕਿ ਡਾਇਰੈਕਟਰ ਸਿੱਖਿਆ ਵਿਭਾਗ ਵੱਲੋਂ ਜ਼ਿਲ੍ਹਾ ਸਿੱਖਿਆ ਅਫਸਰਾਂ ਨੂੰ ਉਚ ਗਰੇਡ ਤੇ ਤਿੰਨ ਵਾਧੂ ਇਕਰੀਮੈਂਟ ਬਹਾਲ ਕਰਨ ਦੇ ਜਾਰੀ ਕੀਤੇ ਆਦੇਸ਼ਾਂ ਵਿੱਚ ਇਹ ਸ਼ਰਤ ਵੀ ਲਾਈ ਗਈ ਹੈ ਕਿ ਇਸ ਫੈਸਲੇ ਵਿਰੁੱਧ ਵਿਭਾਗ ਵੱਲੋਂ ਸਰਬ ਉਚ ਅਦਾਲਤ ਵਿੱਚ ਦਾਇਰ ਕੀਤੀ ਗਈ ਅਪੀਲ ਦਾ ਫੈਸਲਾ ਮੁਕੰਮਲ ਰੂਪ ਵਿੱਚ ਲਾਗੂ ਹੋਵੇਗਾ।
ਪੰਜਾਬ ਸਰਕਾਰ ਦੇ ਇਸ ਫੈਸਲੇ ਨਾਲ ਉਚ ਯੋਗਤਾ ਵਾਲੇ ਸੇਵਾਮੁਕਤ ਹੋ ਚੁੱਕੇ ਸੈਂਕੜੇ ਅਧਿਆਪਕਾਂ ਅਤੇ ਹਾਲੇ ਨੌਕਰੀ ਵਿੱਚ ਤਾਇਨਾਤ ਅਧਿਆਪਕਾਂ ਨੇ ਸੁੱਖ ਦਾ ਸਾਹ ਲਿਆ ਹੈ।
ਦੱਸਣਯੋਗ ਹੈ ਕਿ ਪੰਜਾਬ ਸਰਕਾਰ ਦੇ ਵਿੱਤ ਵਿਭਾਗ ਨੇ 23 ਜੁਲਾਈ 1957 ਨੂੰ ਗਿਆਨੀ ਤੇ ਪ੍ਰਭਾਕਰ ਯੋਗਤਾ ਪ੍ਰਾਪਤ ਜੇ.ਬੀ.ਟੀ. ਅਧਿਆਪਕਾਂ ਨੂੰ ਉਚ ਯੋਗਤਾ ਦੇ ਅਧਾਰ ’ਤੇ ਹਾਇਰ ਗਰੇਡ ਸਮੇਤ ਤਿੰਨ ਵਾਧੂ ਇੰਕਰੀਮੈਂਟਾਂ ਦੇਣ ਦਾ ਫੈਸਲਾ ਕੀਤਾ ਸੀ। ਉਸ ਵੇਲੇ ਸਿੱਖਿਆ ਵਿਭਾਗ ਵੱਲੋਂ ਇਹ ਫੈਸਲਾ ਲਾਗੂ ਨਾ ਕਰਨ ਕਾਰਨ ਲੰਮੇ ਸਮੇਂ ਤੋਂ ਸੇਵਾਮੁਕਤ ਹੋ ਚੁੱਕੇ ਉਚ ਯੋਗਤਾ ਪ੍ਰਾਪਤ ਅਧਿਆਪਕ ਯੂਨੀਅਨ ਪੰਜਾਬ ਦੇ ਪ੍ਰਧਾਨ ਰਜਿੰਦਰ ਸਿੰਘ ਰਾਜਪੁਰਾ ਅਤੇ ਉਨ੍ਹਾਂ ਦੀ ਟੀਮ ਨੇ ਕਈ ਸਾਲ ਕਾਨੂੰਨੀ ਲੜਾਈ ਲੜ ਕੇ ਅੱਜ ਤੋਂ 30 ਸਾਲ ਪਹਿਲਾਂ 1980 ਵਿੱਚ ਉਚ ਯੋਗਤਾ ਦੇ ਆਧਾਰ ’ਤੇ ਉਚ ਗਰੇਡ ਤੇ ਤਿੰਨ ਵਾਧੂ ਇਕਰੀਮੈਂਟਾਂ ਹਾਸਲ ਕੀਤੀਆਂ ਸਨ। ਇਹ ਉਚ ਗਰੇਡ 19 ਫਰਵਰੀ 1979 ਤੋਂ ਪਹਿਲਾਂ ਨਿਯੁਕਤ ਹੋਏ ਅਤੇ ਗਿਆਨੀ/ਪ੍ਰਭਾਕਰ ਵੀ ਇਸ ਮਿਤੀ ਤੋਂ ਪਹਿਲਾਂ ਪਾਸ ਕਰਨ ਵਾਲੇ ਅਧਿਆਪਕਾਂ ਨੂੰ ਹੀ ਮਿਲਿਆ ਸੀ।
ਇਸ ਤਰ੍ਹਾਂ 28 ਸਾਲ ਇਸ ਵਰਗ ਨੂੰ ਉਚ ਗਰੇਡ ਮਿਲਦਾ ਰਿਹਾ ਪਰ  2008 ਦੌਰਾਨ ਜਦੋਂ ਕੁਝ ਉਚ ਯੋਗਤਾ ਪ੍ਰਾਪਤ ਸੇਵਾਮੁਕਤ ਹੋਏ ਅਧਿਆਪਕਾਂ ਦੇ ਪੈਨਸ਼ਨ ਦੇ ਕੇਸ ਏ.ਜੀ. ਪੰਜਾਬ ਵਿਖੇ ਗਏ ਤਾਂ ਉਨ੍ਹਾਂ ਨੇ ਉੱਚ ਗਰੇਡ ਦੇਣ ’ਤੇ ਇਤਰਾਜ਼ ਲਾ ਦਿੱਤਾ ਅਤੇ ਵਿਭਾਗ ਨੇ  ਅਧਿਆਪਕਾਂ ਕੋੋਲੋਂ 30 ਸਾਲ ਪਹਿਲਾਂ ਮਿਲਿਆ ਉਚ ਗਰੇਡ ਖੋਹਣ ਦੀ ਪ੍ਰਕਿਰਿਆ ਸ਼ੁਰੂ ਕਰ ਦਿੱਤੀ।
ਇੱਕ ਵਾਰ ਫਿਰ ਇਸ ਵਰਗ ਨੂੰ ਉੱਚ ਗਰੇਡ ਬਚਾਉਣ ਲਈ ਪੰਜਾਬ ਅਤੇ ਹਰਿਆਣਾ ਹਾਈ ਕੋਰਟ ਦੀ ਟੇਕ ਲੈਣੀ ਪਈ। ਅਖੀਰ 1 ਦਸੰਬਰ 2009 ਨੂੰ ਹਾਈ ਕੋਰਟ ਨੇ ਉਚ ਗਰੇਡ ਬਹਾਲ ਕਰਨ ਦਾ ਫੈਸਲਾ ਕਰ ਦਿੱਤਾ ਪਰ ਸਰਕਾਰ ਨੇ ਇਸ ਵਿਰੁੱਧ ਹਾਈ ਕੋਰਟ ਵਿੱਚ ਰਿਵੀਊ ਅਰਜ਼ੀ ਦਾਇਰ ਕਰ ਦਿੱਤੀ। ਹਾਈ ਕੋਰਟ ਨੇ ਸਰਕਾਰ ਦੀ ਇਹ ਅਰਜ਼ੀ ਵੀ ਰੱਦ ਕਰ ਦਿੱਤੀ ਸੀ ਪਰ ਜਦੋਂ ਇਸ ਦੇ ਬਾਵਜੂਦ ਵਿਭਾਗ ਨੇ ਉਚ ਸਕੇਲ ਬਹਾਲ ਨਾ ਕੀਤੇ ਤਾਂ ਅਧਿਆਪਕਾਂ ਨੇ ਸਰਕਾਰ ਵਿਰੁੱਧ ਮਾਨਹਾਨੀ ਦਾ ਕੇਸ ਠੋਕ ਦਿੱਤਾ। ਇਸ ਤੋਂ ਬਾਅਦ ਸਰਕਾਰ ਨੂੰ ਮਜਬੂਰਨ ਉਚ ਗਰੇਡ ਬਹਾਲ ਕਰਨ ਦਾ ਫੈਸਲਾ ਲੈਣਾ ਪਿਆ ਜਦਕਿ ਦੂਸਰੇ ਪਾਸੇ ਸਰਕਾਰ ਇਹ ਲਾਭ ਖੋਹਣ ਲਈ ਸੁਪਰੀਮ ਕੋਰਟ ਵਿੱਚ ਐਸ.ਐਲ.ਬੀ. ਪਾ ਕੇ ਅਖੀਰਲਾ ਹਥਿਆਰ ਵੀ ਚਲਾ ਰਹੀ ਹੈ। ਪ੍ਰਧਾਨ ਰਾਜਿੰਦਰ ਸਿੰਘ ਨੇ ਕਿਹਾ ਕਿ ਉਹ ਦਹਾਕਿਆਂ ਤੋਂ ਸਰਕਾਰ ਨੂੰ ਕਾਨੂੰਨੀ ਮਾਤ ਦਿੰਦੇ ਆ ਰਹੇ ਹਨ ਅਤੇ ਕਿਸੇ ਵੀ ਕੀਮਤ ’ਤੇ ਉਚ ਗਰੇਡ ਖੋਹਣ ਨਹੀਂ ਦੇਣਗੇ।

